
MODUL ZA DODJELU PRENOSNIH KAPACITETA U NOS BIH-u 
MODULE FOR ASSIGNING TRANSMISSION CAPACITIES IN ISO BiH

Milodrag Košarac, Nezavisni operator sistema u BiH, Sarajevo
Sadržaj - Nezavisni Operator Sistema u Bosni i Hercegovini (NOS BiH) u dodjeli prekograničnih prenosnih kapaciteta koristi netržišne metode: princip proporcionalnog smanjivanja transakcija (Pro-rata) i princip prve prijave (first come – first served). Međutim, Evropska Komisija (EK) je donijela Regulativu br. 1228/2003 sa pripadajućim Aneksima po kojoj se alokacija prenosnih kapaciteta može vršiti samo putem aukcija (eksplicitnih ili implicitnih). Ova odluka EK postaje obavezujuća za NOS BiH od 01.07.2007. godine. Iz tog razloga NOS BiH je raspisao tender za kupovinu softverskog paketa ESS (ETSO Scheduling System) sa modulom za dodjelu prenosnih kapaciteta. Implementacija ovog softvera se očekuje u aprilu 2007. godine. U radu su opisani tehnički zahtjevi koje bi softver za alokaciju prenosnih kapaciteta putem aukcija trebao da zadovolji.

Abstract - Independent System Operator in Bosnia and Herzegovina (ISO BiH) applies non-marketing methods for assigning border-crossing transmission capacities: principle of proportionally reducing transactions (pro-rata) and principle of first entry (first come – first served). However, European Commission (EC) introduced Regulation 1228/2003 with belonging Annexes by which allocations for transmission capacities can only be carried out through auctions (explicit or implicit). This decision from EC will become an obligation for ISO from 01.07.2007. Due to this ISO BiH announced a tender for the purchase of the software package ESS (ETO Scheduling System) including the module for additional transmission capacity. Implementation of this software is expected to be in April 2007. This paper describes the technical requests which the software for the allocation of the transmission capacity should satisfy through the auction. 

1. UVOD

Do izbijanja sukoba na teritoriji SFRJ elektroprivredna preduzeća republika i pokrajina su bila organizovana kao vertikalno integrisana preduzeća, udružena u Zajednicu Jugoslovenskih Elektroprivreda (JUGEL), i obavljala su funkciju proizvodnje, prenosa i distribucije električne energije. Ovaj način organizacije zadržala su i preduzeća koja su se izdvojila iz JUGEL-a. U takvoj organizaciji nije se mogao pojaviti nijedan učesnik koji bi nastupio nezavisno; bilo u proizvodnji, bilo u prodaji električne energije.

Početkom devedesetih godina prošlog vijeka i u Evropi je većina elektroprivrednih preduzeća, takođe, bilo vertikalno integrisana, kada je počeo trend restrukturiranja i liberalizacije elektroenergetskog (EE) sektora. Do ekspanzije ovog procesa posebno dolazi donošenjem Direktive o unutrašnjem tržištu električne energije u Evropske Unije (EU) br. 96/92/EC iz 1996. godine kojim su se sve zemlje članice EU obavezale da pored rada na liberalizaciji domaćih tržišta električne energije rade i na stvaranju unutrašnjeg tržišta električne energije EU. Dodatni pritisak na svoje članice, ali i na države koje to nisu, da rade na deregulaciji EE sektora, EU je izvršila 2003. godine donošenjem Regulative br. 1228/2003., kao i izmjenom njezinog Aneksa 2006. godine.

Deregulacija elektroenergetskog sektora u BiH omogućena je 2002. godine donošenjem Zakona o prenosu, regulatoru i operateru sistema električne energije u BiH. Još značajniji zakon, vezan za ovu oblast, u BiH, je donesen 2004. godine; Zakon o osnivanju Nezavisnog operatora sistema za prenosni sistem u Bosni i Hercegovini (NOS BiH). U ovom zakonu je naglašeno da se njegovim donošenjem namjerava podržati stvaranje tržišta električne energije u BiH i integracija tog tržišta u regionalno tržište električne energije i regionalne razvojne aktivnosti u vezi sa energijom.

Proces restrukturiranja i liberalizacije elektroenergetskog sektora doveo je do pojave novih problema. Za slobodno tržište električnom energijom važe zakoni koji vladaju u trgovini bilo kojom drugom robom; robu kupiti što jeftinije, a prodati što skuplje. Usljed toga pojavljuju se slučajevi rasporeda proizvodnje i potrošnje takvi da ugrožavaju rad samog sistema. Preoptererećuju se vodovi i dolazi do tzv. zagušenja. Problem zagušenja u BiH je postao aktuelan resinhronizacijom dvije UCTE (Union for the Coordination of Transmission of Electricity) sinhrone zone u oktobru 2004. godine.

Kao što je vidljivo sa slike 1 granica između dvije sinhrone zone je prelazila preko BiH, tako da je prenosni sistem BiH u obje zone predstavljala rubnu oblast. Sem toga do 2004. godine najveći deo 400 kV i 220 kV prenosne mreže u BiH bio je uništen. Preko dalekovoda koji su bili u funkciji vršilo se samo radijalno napajanje određenih područja (npr. DV 220 kV Sarajevo 20 – Piva) ili se preko njih vršio plasman energije od elektrana ( npr. DV 400 kV Gacko – Trebinje). Tranzit električne energije u pravom smislu te riječi nije se mogao vršiti preko BiH. 

Slika 1. Dvije sinhrone zone

Jedan od uslova za resinhronizaciju dvije UCTE zone bio je da se obnovi 400 kV i 220 kV mreža u BiH. Popravkom mreže i resinhronizacijom zona prenosni sistem BiH u oktobru 2004. godine iz rubnog sistema prerasta u sistem preko kojeg se vrši tranzit električne energije, čime se stiču uslovi za pojavu zagušenja. 
2. DEFINICIJE PRENOSNIH KAPACITETA
Sa problemom zagušenja, kao i sa ostalim problemima koji nastaju deregulacijom elektroenergetskog sektora, znatno ranije su se susreli operatori sistema (OS) iz zemalja EU, čije je udruženje ETSO (European Transmission System Operator) razradilo i objavilo nekoliko metoda za upravljanje zagušenjima. Kod većine metoda za upravljanje zagušenjima koje se upotrebljavaju u Evropi koristi se Neto prenosni kapacitet - NTC (Net Transfer Capacity), za čiji je proračun ETSO razradilo proceduru. NTC se definiše kao najbolje procijenjena granica mogućeg prenosa snage između dva susjedna sistema (oblasti) usklađen sa sigurnosnim standardima i uzimajući u obzir tehničke neizvjesnosti budućih uslova u mreži. Upravljanje zagušenjima sa metodama zasnovanim na NTC-u praktično se zasnivaju na ograničavanju iznosa transakcija do vrijednosti proračunatog NTC-a. 
Da bi se shvatio metod proračuna NTC-a neophodno je definisati slijedeće pokazatelje prenosne mogućnosti mreže:

· Ukupni prenosni kapacitet – TTC (Total Transfer Capacity); Ukupni iznos snage koji se može razmijeniti između dijelova interkonekcije a da ne bude ugrožena sigurnost EES-a i interkonekcije,

· Margina pouzdanosti sistema – TRM (Transmission Reliability Margin); Margina sigurnog prenosa koja se uvodi zbog obezbjeđenja neophodne sigurne granice zbog regulacije (npr. sekundarna regulacija frekvence i snage razmjene) i uvažavanja nesigurnosti u pogledu stanja EES-a i scenarija kao i u pogledu preciznosti podataka i primjenjenih računarskih metoda i modela.
· Već dodijeljeni kapacitet – AAC (Already Allocated Capacity); Ukupan iznos dodijeljenih prava prenosa, bilo da su kapaciteti ili programi razmjene zavisno od metode dodijeljivanja.
· Raspoloživi prenosni kapacitet – ATC (Available Transmission Capacity); Iznos Neto prenosnog kapaciteta koji je još raspoloživ za komercijalne transakcije, tj. pozitivna razlika između NTC i već raspoređenog kapaciteta. (ATC = NTC – AAC ) 
3. PRORAČUN NTC-a
Prema ETSO proceduri proračun NTC-a se vrši na slijedeći način:

Prvo se pravi model mreže u tzv. baznom stanju u kojem nivo proizvodnje i potrošnje odgovara planiranom odnosno predviđenom nivou. Status elemenata mreže treba da odgovara planiranom i očekivanom statusu u vremenu za koji se vrši proračun NTC-a. Takođe je neophodno uzeti u obzir i sve očekivane transakcije (dugoročne i kratkoročne) između dva sistema za koje se vrši proračun - BCE (Base Case Exchange). Prilikom proračuna NTC-a potreban je veliki nivo saradnje između OS-a, ne samo prilikom pravljenja modela mreže sa pripadajućim proizvodnjama, potrošnjama i planiranim razmjenama, već i nakon proračuna vrijednosti NTC-ova kada je potrebno izvršiti njihovu harmonizaciju. Ukoliko se OS-ovi ne mogu dogovoriti oko zajedničke vrijednosti NTC-a, za NTC se proglašava proračunata manja vrijednost. 

Na slici 2. su predstavljeni prenosni kapaciteti između dva elektroenergetska sistema: sistema A i sistema B i pomoću te slike ćemo objasniti kako se vrši proračun kapaciteta.

Slika 2. Proračun prenosnih kapaciteta 
Proračun TTC iz sistema A u sistem B se vrši na slijedeći način; u modelu mreže u baznom stanju korakom (E+ se povećava proizvodnja u sistemu A, a smanjuje u sistemu B, čime se povećava snaga koja ide iz sistema A u sistem B. Promjena proizvodnje se vrši sve dok se ne prekorače sigurnosni kriterijumi, bilo u sistemu A, bilo u sistemu B. Maksimalna promjena proizvodnje za koju se ne narušavaju sigurnosni kriteriji naziva se granična vrijednost promjena proizvodnje i na slici 2 je označena sa ((E+max ). Ukupni prenosni kapacitet iz sistema A u sistem B se izračuna iz izraza:

TTC+ = BCE + (E+max
Procedura je obrnuta za proračun TTC iz sistema B u sistem A; smanjuje se proizvodnja u sistemu A, a povećava u sistemu B sa korakom (E-. Ukupni prenosni kapacitet iz sistema B u sistem A je određen izrazom:

TTC- = BCE + (E-max
Oduzimanjem vrijednosti TRM-a od vrijednosti TTC-a, za oba smijera, dobivamo odgovarajuće NTC vrijednosti:

NTC+ = TTC+ - TRM+ ,  NTC- = TTC- - TRM-
Dobijanjem vrijednosti NTC-a završava se proces proračuna prenosnih kapaciteta i pristupa se njihovoj dodjeli (alokaciji). Raspoloživi prenosni kapacitet (iznos kapaciteta koji se daje na dodjelu) se određuje na taj način što se od proračunatih NTC oduzme već dodijeljeni kapacitet AAC. ATC se objavljuje za svaku granicu i za svaki smijer odvojeno.

4.  DODJELA PRENOSNIH KAPACITETA
Ukoliko operatori sistema na jednoj granici vrše zajedničku dodjelu kapaciteta, zarada od te dodjele se dijeli 50% : 50%, a ukoliko svaki OS vrši odvojeno dodjelu kapaciteta, tada se svakom OS daje na raspolaganje po 50% dodgovorenog NTC-a. NOS BiH do sada nije radio zajedničke dodjele i u svom radu je koristio „netržišne metode“ dodjele svojih 50% NTC-a: metodu prve prijave i metodu proporcionalne dodjele.
Kod metode prve prijave (first come – first served) prednost u dobijanju kapaciteta ima učesnik koji prije podnese zahtjev za dodjelu kapaciteta. Operator sistema vrši dodjelu sve dok ima raspoloživog kapaciteta i kada ostane bez ATC on je prekida. 
Metoda proporcionalne dodjele (Pro – rata) se sprovodi tako što se zahtjevi za prekograničnim kapacitetom primaju do određenog vremena, a nakon toga se vrši njihova dodjela. Ukoliko su pristigli zahtjevi manji od ATC-a svi učesnici dobijaju zahtjevane iznose prenosnih kapaciteta. Međutim, ukoliko zahtjevi prevazilaze ATC svi učesnici će dobiti za isti postotak umanjene količine kapaciteta u odnosu na zahtjevane. 
Kao osnovne „tržišne“ metode za dodjelu prenosnih kapaciteta smatraju se aukcije. Postoje dvije vrste aukcija kojim se vrši dodjela prenosnih kapaciteta; eksplicitna i implicitna aukcija. Kod eksplicitnih aukcija odvojeno se trguje kapacitetom i električnom energijom, dok se kod implicitnih aukcija ta trgovina obavlja istovremeno. Princip aukcijske dodjele se svodi na to da učesnici na tržištu daju novčane ponude za korišćenje dijela ATC-a, OS rangira te ponude na osnovu ponuđene cijene i vrši dodjelu sve dok ne dodijeli sav raspoloživi kapacitet. 

Kod eksplicitnih aukcija je karakteristično da učesnici na tržištu ne plaćaju dobijeni kapacitet ukoliko su zahtjevi za kapacitetom manji od raspoloživih prenosnih kapaciteta, tj. ukoliko nema zagušenja. Ukoliko se pojavi zagušenje postoje dvije metode za određivanje cijene koju će učesnici platiti za dobijeni kapacitet; metoda plati kao što si ponudio ( Pay as Bid) i metoda marginalne cijene (Marginal price). 

Po metodi plati kao što si ponudio dobijeni kapacitet će svaki učesnik na tržištu platiti po cijeni koju je ponudio. Metoda određivanja marginalne cijene je objašnjena pomoću slike 3.

 Slika 3. Određivanje marginalne cijene

Metoda marginalne cijene se zasniva na tome da će svi učesnici na tržištu koji su dobili prenosni kapacitet na korišćenje, a bilo je zagušenja, platiti taj kapacitet po cijeni najniže ponude. Najniža ponuda (marginalna cijena) na slici 3. je ona koju je ponudio učesnik 4.

5. MODUL ZA DODJELU PRENOSNIH KAPACITETA 
Od 01.07.2007. NOS BiH je obavezan da na svojim granicama vrši dodjelu prenosnih kapaciteta putem aukcija. Da bi se proces aukcija ubrzao i automatizovao, te smanjila na minimum mogućnost pojave greške odlučeno je da se u sklopu softverskog paketa ESS (ETSO Scheduling System) kupi i modul za dodjelu prenosnih kapaciteta. U tenderu koji je NOS BiH raspisao za nabavku modula zahtjevano je da se dodjela vrši putem eksplicitnih aukcija. Po uslovima tendera, u modulu bi se skupljale ponude i dodjeljivao kapacitet, a na kraju aukcije bi se obaviještavali učesnici o dodijeljenim kapacitetima i eventualno o iznosima koje bi učesnici trebali da plate ako bi došlo do zagušenja.
Kao što je već rečeno, NOS BiH se opredijelio da dodjelu prenosnih kapaciteta vrši eksplicitnim aukcijama, čiji je princip objašnjen u prethodnom poglavlju. Međutim, u tenderu je bilo neophodno navesti neka objašnjenja i dodatne zahtjeve kako bi se ispunili uslovi transparentnosti i nedvosmislenosti. Jedan od zahtjeva je bio da aplikacija u slučaju ukoliko ima više učesnika sa istom ponuđenom cijenom koja je najniža prednost daje učesniku koji je prije ponudio tu cijenu. Traženo je, takođe, da učesnici imaju mogućnost izbora opcije „all or nothing“ po kojoj odustaju od ponude ukoliko ne dobiju prenosni kapacitet u zahtjevanom iznosu.
U tenderu je posebno razrađena procedura o raspolaganju dodijeljenim ATC-om. Ukoliko se ATC dodijeli bez naknade (nema zagušenja) njega može iskoristiti samo učesnik koji ga je dobio. Ako se tako dobijen kapacitet ne iskoristi, modul za dodjelu prenosnih kapaciteta treba takav kapacitet da prepozna, pošalje učesniku informaciju o nerealizovanim pravima i da pravo na raspolaganje vrati NOS BiH-u. Ukoliko učesnik plati pravo na korišćenje prenosnog kapaciteta tada postoji mogućnost da on to svoje pravo djelimično ili u potpunosti prenese na drugog učesnika. Učesnik će moći da prenese svoje pravo korišćenja kapaciteta samo u slučaju ako druga strana potvrdi NOS BiH-u prijem prava, a NOS BiH taj prenos odobri. Ukoliko učesnik ne iskoristi kapacitet, a plati pravo na njegovo korišćenje, on raspolaže njime u periodu za koje je izvršio plaćanje. U tom periodu ga može on iskoristiti (intra-day) ili ustupiti nekom drugom učesniku, ali pod uslovom da to odobri NOS BiH. 
NOS BiH je takođe zahtijevao da aplikacija ima mogućnost izbora između zajedničke i odvojene aukcije. 

6. PRIMJER EKSPLICITNE AUKCIJE

Da bi se izbjeglo višeznačno tumačenje u praksi dat je primjer eksplicitne aukcije sa metodom marginalne cijene:

Pretpostvimo da je raspoloživi prenosni kapacitet ATC, koji se dijeli, 400 MW, a da ponude od učesnika na tržištu imaju slijedeće vrijednosti:

	Ponuđač
	Traženi kapacitet (MW)
	Ponuđena cijena (€/MW)

	Učesnik 1
	200
	3,00

	Učesnik 2
	100
	2,50

	Učesnik 3
	50
	4,30

	Učesnik 4
	250
	5,00

	Učesnik 5
	75
	4,50


Tabela 1.

Kao prvo, ponude se rangiraju prema ponuđenoj cijeni:

	Ponuđač
	Traženi kapacitet (MW)
	Ponuđena cijena (€/MW)

	Učesnik 4
	250
	5,00

	Učesnik 5
	75
	4,50

	Učesnik 3
	50
	4,30

	Učesnik 1
	200
	3,00

	Učesnik 2
	100
	2,50


Tabela 2.

A nakon toga se vrši provjera ko je sve dobio kapacitete i po kojoj cijeni:

	ATC
 (MW)
	Dodijeljeno
(MW)
	Nova vrijednost
ATC (MW)

	400
	 250 (Učesnik 4)
	150

	150
	75 (Učesnik 5)
	75

	75
	50 (Učesnik 3)
	25

	25
	200 (Učesnik 1)
	-175


Tabela 3. 

Iz tabele 3. je vidljivo da će učesnik 4, učesnik 5 i učesnik 3 dobiti prenosni kapacitet u traženim količinama, dok učesnik 1 od traženih 200 MW kapaciteta može dobiti samo 25 MW kapaciteta. Učesnik 2 koji je ponudio najnižu cijenu neće dobiti prenosni kapacitet. Svi učesnici koji su dobili prenosni kapacitet platiće ga po marginalnoj cijeni od 3,00 €/MW ( cijeni koju je ponudio učesnik 1). 

U slučaju da je učesnik 1 stavio opciju „all or nothing“ njegova ponuda bi bila odbačena i tada bi učesnik 2 dobio 25 MW kapaciteta ( od 100 MW traženih), a nova marginalna cijena bi bila 2,50 €/MW, po kojoj bi svi učesnici platili dobijeni prenosni kapacitet. U slučaju da je i učesnik 2 stavio opciju „all or nothing“ tada bi i njegov zahtjev bio odbačen i u tom slučaju uopšte ne bi ni bilo zagušenja, pa ostali učesnici ne bi plaćali dobijeni kapacitet. 

7. ZAKLJUČAK

Liberalizacijom tržišta električnom energijom pojavljuje se sve veći broj učesnika koji u slobodnoj tržišnoj utakmici vrše kupovinu i prodaju električne energije na cijeloj teritoriji UCTE-a. To za posljedicu ima slučajeve rasporeda proizvodnje i potrošnje takve da se pojedini vodovi preopterećuju i da dolazi do pojave „zagušenja“. Većina metoda kojima se vrši upravljanje zagušenjima zasniva se na određivanju maksimalnog nivoa razmjene bez ugrožavanja kriterijuma sigurnosti – NTC i odobravanju transakcija do tog nivoa. NOS BiH je do sada koristio netržišne metode za odobravanje transakcija: metodu prve prijave i metodu proporcionalne dodjele, ali je od sredine godine u obavezi da koristi metod aukcije. U radu je opisana dodjela prenosnih kapaciteta metodom eksplicitnih aukcija, koju će NOS BiH početi da koristi. U dodjeli prenosnih kapaciteta eksplicitnom aukcijom NOS BIH će koristiti namjenski modul za čiju je kupovinu raspisan tender. Zahtjevi koje modul treba da ispunjava su takođe opisani u radu.

